
Sakelakoa: pin, pan, pun 
Koldo Nuñez (EHUko geologia doktorea) 

Udazkenak basoak kolore ederrez margotu dituen garai ikusgarri honetan, pin-pan-pun entzuten dut goizean umeak eskolara laguntzen ditudanean. Pin-pan-pun, pin-pan-pun, ehiza garaia heldu da eta. Berriro. 

Baina, batzuek haitzuloen garaietako senari eta gizarte kontsumistaren deiei jaramon egiten dieten bitartean, munduko beste toki batzuetan hondamendi omen naturalen triskantzek segitzen dute gertatzen, ia etengabe. Egun hauetan Wilmak hartu du tokia gure komunikabideetan. Ozenki hartu ere, Ameriketako Estatu Batuetan gertatu delako. Orduz ordu, gure komunikabideek urakanak Saffir-Simpson eskalan duen gradua, haizeteen indarra, botatako euri-litroak eta abarren inguruan datu zehatzak ematen dizkigute. Egia esan, batzuetan badirudi hementxe bertan gertatzen ari dela eta gogoa ematen dit Babes Zibilekoei deitzeko, ea non ezkutatu beharko dudan galdetzeko. Aldiz, Asiako bazter txiroetan gertatzen direnek askoz tinta, argazki eta mikrofono gutxiago biltzen dituzte. Hala nola, Pakistanen duela bi aste gertatutako lurrikarak. Gutxienez, 50.000 mila lagun hil eta hiru milioitik gora ezer gabe geratu dira. Ezer gabe. Ez etxerik, ez non gorde, ez zer jan. Guretzat imajina ezina. Komunikabideentzat, hala ere, bigarren mailako berria. 

Behin baino gehiagotan Naturaren erasoak direla entzun berri dut gure komunikabideetan. Alegia, Naturak gure kontra jarduteari ekin dio. Natura haserre omen dago. Beraz, zerbait egin beharko dugu berau lasaitzeko. Bale 

Modan dago garapen iraunkorra. Hau da, agian, Naturaren haserreak lasaitzeko bidea. Bide luzea, gero! Horren harian, haizearen indarra energia bihurtzen duten eremu eolikoez betetzen ari gara mendiak, gure errepideetan kamioi kutsatzaile gutxiago egon daitezen abiada handiko trena eraikitzen, zaborra mirariz argindarra bihurtzen duten Zabalgarbi bezalako ekinbideak eraikitzen, eta gas naturala garbi-garbi erretzen duten Boroako zentral termikoa bezalakoak abian jartzen, besteak beste. Itxuraz garbi eta ia ez-kutsakorrak diren ekinbide guzti hauetan badago, hala ere, inoiz gutxitan aipatzen den isuri isila, ezkutua, isuri elektromagnetiko ez ionizatzailea, alegia. 
Europako Batzordeak argitaratzen duen RTD info, hots, Ikerketa, Teknologia eta Garapenaren berriak izeneko aldizkariaren azken zenbakiak sakelako telefonoak eta osasuna du gai nagusitzat. Baina haratago doa eta energia elektromagnetiko ez-ionizatzaileak osasunaren gainean izan ditzakeen eraginen inguruko hainbat artikulu irakur daitezke bertan. Esaterako, «laino» elektromagnetiko ez-ionizatzaileak giza-gorputzean eduki dezakeen eraginaren inguruan oraindik dagoen ezjakintasuna, aitortzen da lehenengo artikuluan bertan. 
Dagoeneko, sakelako telefonoaren 1.600 milioi erabiltzaile omen daude munduan baina tresna txiki harrigarri hauek isurtzen duten erradiazioaren epe luzerako eraginaren inguruan, ezer gutxi dakigula aitortzen du apalki Europako Batzordeak. Telefono txiki hauen isuri elektromagnetikoa ez da, hala ere, bainatzen gaituen bakarra. Elektrotresnek, ordenagailuek eta tentsio handiko lerroek sortzen duten «lainoan» ari gara beratzen etengabe. Arduraz jokatu behar omen da Europako Batzordearen arabera eta, beranduegi baino lehen, irradiazio hauen eragina sakonki aztertu beharra dago. Honen harian, batere susmagarri ez den British Medical Journal izeneko aldizkari zientifikoaren argitaratu den azken zenbakietako artikulu batean tentsio handiko lerroak eta 15 urtez beherako umeen artean Britainia Handian azken urteotan ezagutu diren leuzemia-kasuak aztertzen dira. Batez besteko, %70 leuzemia-kasu gehiago aurkitu dira tentsio handiko lerroetatik 200 metro baino gutxiagora bizi diren umeen artean. Hareago, RTD info aldizkarian bertan REFLEX Europako proiektuaren emaitzak azaltzen dizkigu, hau da, eremu elektromagnetiko ez ionizatzaileen pean DNAk in vitro erakusten dituen eragin genotoxikoak. In vivo ere frogatuko balira emaitza hauek, minbizi eta patologia neurodegeneratibo hainbaten sorrera ezagutuko genuke. Aldizkariak, era honetako beste artikulu deigarri batzuk baditu. Hala ere, behin eta berriro, lasaitasunerako deia irakur daiteke zuzenean nahiz lerroen artean. Naturaren erasoak aipatzen nituen artikulu honen hasieran. Baina, nork nor? Nor ari da nori erasotzen? Natura guri, ala gu Naturari? 
Erantzuna ez zaigu, hala ere, sakelako telefonoz iritsiko. Hortik, era askotako faktura etor dakiguke, askotan konturatzeke, gainera. Bada garaia, beraz, itzaletik ateratzeko aspaldi jakina beharko lukeena. Ez ahaztu, gero, X izpiek Nobela ekarri zioten Marie Curie ikertzaile famatuari, bai eta minbizia eta heriotza ere urte batzuk geroago, txanponak beti baititu bi alde. 

